Мастакі Наваградчыны.
1. Драздовіч Язэп (1888-1954)

2. Дучыц Мікалай Васільевіч (1896-1980)

3. Сташчанюк Віктар Пятровіч (1933-2008)

4. Каўцэвіч Пётр Пракопавіч (1923)

5. Герус Сямён Пятровіч ()

6. Качан Кастусь

7. Кузняцоў Генадзь Васільевіч

8. Сіплевіч Раіса

9. Стагановіч Тамара

10.  Русак Галіна

У сучасным беларускім мастацтве Язэп Драздовіч – фігура арыгінальная, самабытная і ў многім загадкавая. Жыў і працаваў мастак у Заходняй Беларусі. Ён зведаў не адно чалавечае захапленне. Натура яго жывая, неспакойная, парывалася ўслед не адной мары, часам зусім недасяжнай. Балюча і жорстка разбіваліся мары мастака аб неспагадную рэчаіснасць 20-30-х гг. Тры гады педагагічнай і творчай дзейнасці Я. Драздовіча цесна звязаны з Наваградчынай. Нарадзіўся мастак ў сям'і беззямельнага шляхціча на Дзісненшчьше. Рана страціўшы бацьку, маці з 6 дзецьмі пераязджала па розных маёнтках у пошуках працы. Дзяцінства Язэпа прайшло ў розных прыгожых мясцінах, што пакінула свой след у яго ўспрыманні прыроды.

Пасла заканчэння навучання ў Дзісне ў 1906 г. трапіў у Віленскую школу малявання прафесара Трутнёва. Навучэнцы ўлетку вандравалі па Літве і Беларусі, замалёўвалі помнікі культуры, краявіды. У 1910 г. афармляе "Беларускі каляндар на 1910 год", а праз нейкі час стварае вобраз курганнай кветкі для вокладкі першай кніжкі Канстанцыі Буйло.

Падчас службы ў войску ў Саратаве (1914г.) высылае на адрас "Нашай Нівы" серыю карцін. Гэта былі алегарычныя творы акварэлі і жывапісу пад агульнай назвай “Жыццё на Марсе”, “Жыццё на Сатурне” і інш.
Рэвалюцыя ўскалыхнула мастака, у яго з'явіліся свае планы. На першым месцы – стварэнне сваёй студыі. Быў час, калі яму здавалася, што яго мара можа здзейсніцца – у Віленскай гімназіі ён сабраў таленавітых хлопцаў, але, марачы пра далейшую адукацыю, хлопцы праз некалькі гадоў разышліся.

У 1926 годзе Я.Драздовіч атрымаў грашовую прэмію за экспедыцыю ў Піншчыну, дзе ён зарысоўваў краявіды, збіраў фальклор і народную лексіку.
З 1927 па 1930 гг. мастак працаваў у Наваградскай Беларускай гімназіі. Ён быў першым у гімназіі прафесійным настаўнікам малявання і чарчэння, маючы ўжо пэўны педагагічны вопыт Акрамя ўрокаў ён вёў яшчэ і мастацкі гурток, аб'яднаўшы найбольш схільных да мастацтва гімназістаў. Яны часта хадзілі разам па ваколіцах города, на Замкавую гapу, разам праводзілі археалагічныя раскопкі, збіралі паясы, ручнікі, дываны і іншыя рэчы, што мелі этнаграфічную каштоўнасць. У 1928 годзе некаторыя з гэтых рэчаў былі перададзены у Мінск у Інстытут беларускай культуры. У наваградскі перыяд мастак стварае серыю графічных работ помнікаў беларускага дойлідства ў Наваградку, Лідзе, Міры, Крэве і інш.

Аднак усе творчыя планы мастака не маглі здзейсніцца і асноўнай прычынай гэтаму было яго матэрыяльнае становішча.

Значнае месца ў творчасці Драздовіча займала разьба па дрэву і ў апошнія гады жыцця – маляваныя дываны. Гэтая частка яго багатай спадчыны – вельмі цікавая старонка творчасці мастака. Яго дываны нагадваюць габелены – старажытны від мастацтва, які плённа развіваўся ў 16-17 стст. пры дварах беларускіх магнатаў.

Вялікая спадчына мастака пакуль яшчэ мала даследаваная і слаба вывучаная. Яна чакае далейшай пільнай увагі даследчыкаў. А тое, што стварыў Я.Драздовіч, будзе і далей хваляваць гледача, абуджаць цёплыя і шчырыя пачуцці, чалавечую любоў да роднай зямлі.
Літаратура: Альбом-манаграфія “Язэп Драздовіч”. Мінск. “Беллітфонд”. 2002г.
Творчая біяграфія Дучыца Мікалая Васільевіча (1896-1980 гг.) выглядае не вельмі складанай. Ён належыць да таго рэдкага тыпу мастакоў, якія знаходзяць сябе адразу і на працягу  жыцця не здраджваюць выбранаму накірунку. Дучыц вывучаў жыццё як рэаліст, пазнаваў “праўду жыцця”. Шліфаваў майстэрства, адточваў свой почырк, сваю індвідуальнасць.
Нарадзіўся ў Любчы ў сям'і селяніна. Пачатковая школа, народнае вучылішча. Першыя малюнкі. першыя пейзажы. першыя суддзі – наведвальнікі выставы ў Навагрудку ў 1913 г. Некаторыя акварэлі былі адзначаны ў газеце "Мінскі лісток". Далей, пасля вучылішча, – Пецярбург, мастацкая школа пад кіраўніцтвам Рэрыха.. Заняткі спыніла вайна і Дучыц добраахвотнікам пайшоў у Чырвоную армію.

У 1921 г. пасяліўся ў Мінску, дзе працаваў усё жыццё. Менавіта ён стаіць у вытокаў Саюзу Мастакоў Савецкай Беларусі. Ён – вялікі знаўца беларускай прыроды. Пейзаж у яго выкананні – гэта нешта зусім не  геаграфічнае, гэта песня. Ен піша свае пейзажы непасрэдна з натуры пры любым надвор'і. Лета —сонечным днём, туман - позняй восенню. Стаіць чалавек ля мальберта і піша. На ўскраіне лесу, у полі , у майстэрні. Яркае сонца і зеляніну, снег і пранізваючы вецер, набрынялую пупышку альбо залацісты лісток, што кружыцца ў паветры. Разам з мазкамі на палатно кладуцца пачуцці і задумкі мастака. 
У 2003 годзе наш зямляк мастак Віктар Пятровіч Сташчанюк адзначыў сваё сямідзесяцігоддзе. Ён незвычайны майстар гістарычнай рэканструкцыі. Яго творы даюць магчымасць пабачыць на паперы альбо палатне і ўявіць, як выглядалі велічныя помнікі архітэктуры, што зараз ляжаць у руінах альбо якія ўжо ўвогуле зніклі.
На горах наваградскіх вежы –

Каменная веліч стагоддзяў.
Стаяць над зялёным бязвежжам
З прасторай і небам у згодзе.
Тут вечнасць у руінах застыла.
Тут продкаў забытая слава.

Тут духа стваральная сіла

Былой Наўгародскай дзяржавы.

“Навагрудскі замак”1987г.
Ен пачаў маляваць з 5 гадоў, спачатку алоўкамі, а пасля фарбамі, якія ён сам здабываў вельмі арыгінальным спосабам: калі яму прыносілі цукеркі, каляровыя паперкі размочваў у вадзе, атрымлівалася каляровая вада, якой хлопчык карыстаўся ўжо як фарбай. Гэта было не проста захапленне, уласцівае ўсім дзецям. Яго сур’ёзны намер падцвердзіла жаданне паступіць у Маскоўскую вучэльню пасля 7 класаў, аднак там студэнты не забяспечваліся інтэрнатам, а здымаць кватэру ён не меў магчымасці.
Не маючы сродкаў на свае мары, ён са сваім сябрам паступае ў Навагрудскі гандлёвы тэхнікум, пасля заканчэння два гады працуе па спецыяльнасці. Пазней пераехаў у Мінск, уладкаваўся па кандытарскую фабрыку, а вечарамі вучыўся ў студыі пры Палацы прафсаюзаў. Праз 6 гадоў абараніў дыплом – керамічнае пано “Гражына", якое павінна было ўпрыгожыць новае кафэ ў Навагрудку. Доўгі час працаваў у праектным інстытуце. Адзін з будынкаў у нашым горадзе спраектаваны асабіста ім, ён удзельнічаў у краязнаўчых вандроўках, пасля чаго выйшла серыя новых твораў.
Ён працаваў ў жывапісе, графіцы, дэкаратыўна-ужытковым мастацтве. Асаблівая старонка творчасці – дызайн паштовак, канвертаў і марак.
Пятра Пракопавіча Каўцэвіча добра ведаюць на Наваградчыне. Працаваў ён у розных калектывах горада і раёна, актыўна ўдзельнічаў у народным ансамблі "Свіцязь". Аднак большасць ведае яго як самадзейнага мастака.
Нарадзіўся 24 верасня 1923 года ў Любчы ў вялікай сям'і шаўца. Скончыў 7 класаў польскай школы, і бацька аддаў яго вучыцца сталярнай справе. Шэсць месяцаў вучыўся ў Любчанскай сямігодцы, з верасня 1941 года працягваў адукацыю на настаўніцкіх курсах у Навагрудку. Пасля заканчэння працаваў настаўнікам пачатковай школы ў Іўі. 3 адкрыццём настаўніцкай семінарыі ў горадзе, быў яе навучэнцам. У 1944 годзе стаў партызанам брыгады імя Дзяржынскага, пасля вызвалення Беларусі стаў снайперам на ІІІ Беларускім фронце, пасля ранення лячыўся ў Аўстрыі. У 1947 годзе вярнуўся дадому.
Усё сваё працоўнае жыццё працаваў мастаком-афарміцелем у аддзеле культуры, пасля таго як выйшаў на пенсію — у гандлевым тэхнікуме.
Дзякуючы фантазіі і таленавітым рукам мастака быў аформлены Музей баявой славы ў Чарэшлі.
Маляваць Пётр Пракопавіч пачаў яшчэ ў дзяцінстве, у час вучобы ў школе. Абышоў усю Наваградчыну, пакінуўшы ў сваіх творах выявы яе мясцін, асабліва  роднай Любчы. Моцныя ўражанні пакідаюць напісаныя ім партрэты людзей, якіх ён сустракаў на сваім шляху. Навагрудскаму краязнаўчаму музею мастак перадаў калекцыю партрэтаў, выкананых у месцах  зняволення. Не пакідаюць гледачоў абыякавымі яго пейзажы, намаляваныя алоўкам, напісаныя акварэллю і алеем.
Гаварыць пра творчасць мастака Сямёна Пятровіча Геруса мы пачнём з яго афорта "Маё дзяіцнства". (Афорт – спосаб гравіравання, калі паглыбленні выпальваюцца азотнай кіслатой.)
"...Перад узгоркам, за вёскай, якая адгадваецца за ім, – край аржанога поля. На трох, убітых у зямлю калочках – самаробная калыска. У ёй – дзіця. Калыска пакрыта дзяружкай накшталт будуна. Побач жанчына-сялянка, каля ног у яе сноп. Жанчына ў лапцях, шырокай спадніцы і блузе з нацыянальнымі ўзорамі. Да твара прыціснула хусцінку .”І слёзы выцірае, і пот – гэта маё дзяцінства", – так ахарактызаваў яе мастак. Нарадзіўся ў в. Кунічна, што за польскім часам была непадалёку ад дарогі Навагрудак-Любча. Бясхлебіца і галеча. Сям'я рана засталася без кармільца. Калі яго запыталі, калі адчуў сябе мастаком, ён адказаў:"Напэўна з таго памятнага дня, калі хлапчуком прыкмеціў у сенцах слоік з фарбай, адкрыў яго і старанна размаляваў свае босыя ногі ў дробінах, размаляваў да самых каленяў. Як ногі потым мылі – лепш не ўспамінаць. Але да малявання з таго дня прыкіпеў.”
Пачатковую адукацыю атрымаў у Гарадзечанскай пачатковай школе. Ужо пасля вайны, скончыўшы Навагрудскае педвучылішча, Герус паступае ў Вільнюскі дзяржаўны мастацкі інстытут. Яго дыпломная работа — серыя аўталітаграфіі "Вызваленне і аднаўленне" атрымала высокую адзнаку не толькі ў Вільнюсе, але і ў Маскве на ўсесаюзнай выстаўцы. (Літаграфія малюнак наносіцца на паверхню каменя тлустымі рэчывамі, а прабеленыя часткі змочваюцца вадой і не прымаюць фарбы.)
Сам ён перш за ўсё майстар станкавай графікі, дасканала валодае літаграфіяй, лінагравюрай, афортам.
Кастусь Качан увайшоў у мастацтва вельмі хутка і трывала. Маючы дыплом фізіка (скончыў фізічны факультэт БДУ), ён змог упісацца ў тое мастацкае асяроддзе, якое выйшла з мастацкіх школаў, студый, вучэльняў ці інстытутаў. Гэта рыса вельмі смелага чалавека. У такіх складаных умовах дапамагалі выжыць працавітасць і ўпартасць на мяжы фанатызму.
Як мастак, ён зведаў усё: поспехі на выставах і халодную непрымальнасць сістэмы.

Калі ўглядацца ў яго творы, хвалююць адвечныя пытанні: Хто ты, чалавек ці майстар ? Ці так гэта ўсё на зямлі, як у цябе на палатне ? Дзе праўда мастацкая і дзе мяжа рэчаіснасці ?
Нарадзіўся ён на ўскрайку Налібоцкай пушчы, у далёкай ад горада наднёманскай вёсцы. У школе яго мастацкі талент успрымалі як дзівацтва, а вось схільнасць да фізікі падтрымлівалі і маці, і настаўнікі. Пасля школы – студэнт БДУ. Вялікі горад, новыя ўражанні і новыя перажыванні. Па-новаму ён стаў успрымаць добра вядомыя Навагрудак, Любчу, Шчорсы. Свае пачуцці – любоў да роднай зямлі – Кастусь перакладае на палатно. У яго ёсць свая мара — адчыніць мастацкую галерэю ў нашым горадзе. Сёння ўжо ўзведзены яе будынак.
Кузняцоў Генадзь Васільевіч, былы лейтэнант мінаметнага ўзвода. Дабраахвотнікам пайшоў на фронт у 1942 годзе. У тым жа годзе – першае раненне (у баі за станцыю Шапітоўка). У 21 год – інвалід ВАВ (страціў зрок на адно вока). Калі яму спачувалі, ён жартаваў:"Затое правым бачу ўвесь свет". Праз два гады пасля заканчэння вайны, разам з жонкай пераехалі ў Любчу да сваякоў. Праз некаторы час яму прапанавалі ўзначаліць аддзел культуры ў Любчы, тады гэта быў раённы цэнтр. Пасля далучэння Любчанскага раёну да Навагрудка, узначаліў аддзел культуры ў нашым горадзе, затым працаваў на заводзе газавай апаратуры.
У 50 гадоў ён упершыню ўзяў у рукі пэндзлік. Ёп пісаў пейзажы, ў якіх можна адчуць прысутнасць чалавека. На кожным палатне – захапленне прыродай, яе прыгажосцю. Хоць нарадзіўся ён за тысячу вёрстаў адсюль – в. Лешына пад Навасібірскам.
Займаўся маляваннем з дзецьмі, працаваў разам з А.Грэкам.
Амаль чвэрць стагодзя таму Раіса Сіплевіч прыйшла ў вялікае мастацтва. Шлях яе, паводле першага ўражання, быў роўны, спакойны, шчаслівы і ўключаў у сябе ўсе неабходныя і звыклыя этапы: мастацкая вучэльня, аддзяленне графікі тэатральна-мастацкага інстытута. Шмат працавала ў друкаванай графіцы, ілюстравала дзяцячыя кніжкі, выстаўлялася.
Скончыўшы студыю графікі, яна раптам убачыла сваё прадвызначэнне ў жывапісе. Свае творы яна падпісвае "Patsinka” (Пацінка), так называлі яе ў роднай вёсцы Пабрэззе, што на Навагрудчыне. Так менавіта яна назвала сваю выставу ў Палацы мастацтваў, якую крытыкі зазначылі як вытанчаную і душэўную, асабістую, дзе ўсё было пабудавана на тонкім, душэўным пачуцці.
Працы Раісы Сіплевіч вельмі розныя па сюжэтах і кампазіцыях, вобразах і колерах. Але ёсць вельмі выразная рыса: каранёвая далучанасць да Беларускай зямлі, да яе паданняў і легендаў, да яе гісторыі. Яе творы запрашаюць нас прысутнічаць ці то пры нараджэнні пазнаваемых вобразаў з хаосу фарбаў, ці то наадварот – пры іх разбурэнні. Пастаяннае балансаванне на грані разбурэння і нараджэння выклікаюць пэўную напружанасць, уласцівую толькі Раісе Паўлаўне Сіплевіч.
Яе творы – гэта рух, экспрэсія, трыумф колерамузыкі, нястрыманая фантазія.
Зараз яна працуе ў Мінску, выкладае ў мастацкай вучэльні.
"Душа мая належыць Беларусі" – словы Тамары Стагановіч (амерыканская мастачка 1930 г.н.). З маленства яна хацела маляваць, яшчэ ў школе малявала акварэллю. Яе першыя малюнкі былі выстаўленыя на бацькоўскім сходзе і, як жартуе сама мастачка, гэта была яе першая асабістая выстава. У Амерыку яна трапіла з Нямеччыны – з лагера для перамешчаных асоб, дзе скончыла ўкраінскую гімназію. У жаночым каледжы ў штаце Агаё ёй далі стыпендыю, і жыццё прыйшлося пачынаць з нуля.
Жывучы ў Амерыцы, яна вельмі цікавіцца гісторыяй ВКЛ, музыкай Міхаіла Агінскага, паэзіяй Міколы Гусоўскага, беларускай археалогіяй… Яна ніколі не бачыла льнянога поля, не ўмела ткаць, але жаданне было такім моцным, што паясы і дываны мастачка навучылася ткаць ужо ў Амерыцы.
Тамара ніколі не малюе людзей, і гэта яна робіць свядома. Але было некалькі выключэнняў – найбольш глыбокія ўражанні.
"Па выхаванню я амерыканка, а сваімі традыцыямі, паглядамі, ладам жыцця – беларуска",- так аб сабе гаворыць Тамара Стагановіч.
Прырода – найвялікшы мастак у свеце. Яна і сфармулявала стыль Тамары Стагановіч. Мастачка жыве ў прыродзе. Яны з мужам маюць два акры лесу, ў якім паставілі свой дом, астатні лес пакінулі некранутым. Гэта – іх асабісты парк, які яны афіцыйна зарэгістравалі.
Нейкі час яны з мужам вандравалі па Амерыцы. I вось падчас адной з такіх вандровак завіталі да індзейцаў. Гэта было адно з самых вялікіх уражанняў у жыцці мастачкі. З тых часоў яна стала маляваць індзейскія краявіды. Гэта адна з яе ўлюбёных тэм.
      Галіна Русак нарадзілася ў 1928 годзе ў Навагрудку ў сям’і настаўніка Навагрудскай беларускай гімназіі. У 1944 годзе яна разам з сям’ёю: бацькамі і братам Усеваладам Родзькам (кіраўніком Саюза беларускай моладзі) эмігравала на Захад. Спачатку апынулася ў Нямеччыне. Пасля вайны жыла ў лагерах для перамешчаных асоб. Вучылася ў Германіі ў Марбургу, затым ў Бельгіі ў Лювенскім універсітэце. У 1949 годзе пераехала ў ЗША. Там яна атрымала ступені бакалаўра і магістра гуманітарных навук у прэстыжным універсітэце Ратгерс у Нью-Брансвіку, штат Нью-Джэрсі. З гэтым універсітэтам звязала сваё прафісійнае жыццё. Была дырэктарам бібліятэкі на аддзяленні мастацтвазнаўства. Прайшла курс падрыхтоўкі ў галіне графікі, жывапісу, гісторыі мастацтва.

     Найбольш ярка яе творчая індывідуальнасць праявілася ў пейзажных замалёўках, звязаных з фальклорнымі матывамі (“Купалле”, “Папараць-кветка”, “Сонцазварот”, “Буслы”, “Ваўкі ў піліпаўку пад зорным небам”.

     Самасвядомасць мастачкі фармавалася пад уздзеяннем легендаў і паданняў роднага краю, праз народную культуру, фальклор, рамёствы. Найбольш характэрныя матывы ў яе творчасці – старажытны геаметрычны ўзор і яго пераапрацоўкі у беларускім народным мастацтве. Яна піала:”Моц і цудадзейнасць прыроды істотна ўплывала на станаўленне майго светапогляду. Маё разуменне жыццёвых каштоўнасцяў сфармавалася на падставе непасрэднай сувязі з фізічным атачэннем, а таксама пад уздзеяннем міфаў і легендаў, бабуліных песен і казак, праз адметную ролю знакаў і сімвалаў, што адвеку выкарыстоўваюцца жанчынамі ў ткацтве, вышыўцы, ганчарстве”.

     “Я глыбока зацікаўлена ў багатай сімвалічнай мове, у звычаях  і мастацкім выяўленні беларускага народа. Сімвалізм быў заўсёды важнай часткай беларускага жыцця. Як мастачка я зацікаўленая ў захаванні сімвалічнай мовы Беларусі і ў пашырэнні яе сродкамі сучаснай мастацкай тэхнікі сярод гледачоў замежжа” – пісала мастачка аб сваёй творчасці.

     Шмат сваіх твораў Г.Русак прысвяціла гісторыі і культуры сваёй Бацькаўшчыны, постацям Ефрасінні Полацкай і Францішка Скарыны.       

     Вялікі ўплыў на творчасць Галіны Русак зрабілі індзейцы – карэннае насельніцтва Амерыкі.

Актыўна праявіла сябе на грамадскай працы. Была членам арганізацыйнага камітэта вялікіх беларускіх фестываляў у Нью-Джэрсі ў канцы 70-х гадоў ХХ стагоддзя. Удзельнічала ў многіх сумесных выставах з іншымі беларускімі і амерыканскімі мастакамі. Паказвала свае работы ў многіх галерэях у Нью-Йорку.

   У пачатку 90-х гадоў мастачка наведала сваю радзіму. У 1992 годзе калекцыя твораў Галіны Русак экспанавалася ў Нацыянальным мастацкім музеі Беларусі. Выстава мела назву “Вяртанне”.

    Сям’я Галіны Русак пражывала ў Сомерсэце. У доме Галіны і яе мужа Васіля  Русакоў заўсёды панавала сардэчная атмасфера. Сваім дочкам Наталлі і Людміле з самага маленства прывівалася любоў да Беларусі. А Беларусы, якія апынуліся ў Амерыцы ў пошуках працы, навукі ці лепшага жыцця, заўсёды маглі разлічваць на гасцінны прыём у іх доме.

